
				இப்பக்கம் மெய்ப்பு பார்க்கப்படவில்லை
198 நினைவு அலைகள்

இங்கு வந்து, இரண்டு ஆண்டுகள் மட்டுமே ஆகின்றன. எனவே, தயவு செய்து தலையிட்டு, மாறுதல் ஆணையை மாற்றி விடுங்கள்’ என்று நாச்சியப்பர், நேர்முகக் கடிதம் எழுதியிருந்தார்.

‘என்னிடம் சொல்லாமல் இப்படிச் செய்துவிட்டீர்களே! நான் தங்களிடம் சொல்லி நெருக்கியதாக நினைத்துவிட்டால், எனக்குத் தீங்காக முடியுமே?’ என்று சொல்லிக் கலங்கினேன்.

‘செய்தி நம்பகமானது; உடனே தடுத்தால்தான் தடுக்க முடியும். எனவே எழுதிவிட்டேன். ஆத்திரப்பட்டு, உங்களைப் பற்றித் தவறாக எண்ணுபவர்களைப் பற்றிக் கவலைப்படாதீர்கள். எந்த ஆண்டிக்கு எந்த மடம் சதம் ‘ என்றார்.

நடந்தது நடந்தாயிற்று; அதை மாற்ற இயலாது. ஆகவே பொறுமையாக இருந்தேன். --

இரண்டு நாள்களில் நாச்சியப்பருக்கு, ‘முடியாது’ என்ற பதில் வந்தது. மதுரைக்குத் திறமையான அலுவலர் மிகத்தேவை. ஆகவே நெ. து. சு. வை மாற்றி உள்ளோம். என்று கல்வி இயக்குநர் நாச்சியப்பருக்குப் பதில் எழுதியிருந்தார்.

எப்படி இருந்தால் என்ன? அடுத்த மடத்திற்குச் செல்ல ஆயத்தப்பட்டேன்.

27. மதுரை மாவட்டக் கல்வி அலுவலர் பொறுப்பேற்றேன்

மதுரைக்கு மாற்றல்

எதிர்பார்த்தபடி, மாறுதல் ஆணை வந்தது, மதுரைக்கு விரைந்து சென்று பொறுப்பை ஏற்கும்படி சொல்லிற்று.

முதலில் சீகாகுளத்திற்குச் சென்றபோது தயக்கத்தோடு சென்றேன். அங்குப் போன பிறகு, மூன்று ஆண்டுகாலம் முழுவதும் இருந்து விட்டுப் போகலாமே என்ற அவா மின்னிற்று.

சேலத்தில் இருந்து மதுரைக்கு மாறுதல் ஆனபோதும் அதே உணர்வு பொங்கிற்று.

கிருஷ்ணகிரி மலை, சங்ககிரி மலை இரண்டையும் ஏறிப்பார்த்தது போல், கொல்லி மலைக்குச் சென்றுவர விரும்பினேன். அப்போது கொல்லி மலைக்கு வண்டிப்பாதை கிடையாது.

